
Gobernuak logistika eta garraio sektorearen lehiatzeko gaitasuna areagotzeko hiru proiektu sustatu ditu  
Alba kontseilariak Nafarroako Logistikaren eta Merkantzia Garraioaren Klusterrak lehen zortzi hilabeteetan egindako lanaren balantzea egin du
2009ko azaroak 5, osteguna.  Nafarroako Gobernuak, erkidegoan logistika eta garraio sektorearen lehiatzeko gaitasuna eta irudia hobetze aldera, hiru proiektu jarri ditu martxan. Hori adierazi du Herri Lan, Garraio eta Komunikazio kontseilariak, Laura Alba Cuadradok, gaur goizean Nafarroako Logistikaren eta Merkantzia Garraioaren Klusterreko zuzendaritza estrategikoko batzordeak egin duen bileran; batzorde hori klusterreko gestio organo nagusia da. Bileraren helburuak ziren, batetik, klusterraren lehen zortzi hilabeteetako lanaren balantzea egitea; eta bestetik, lanerako foro bakoitzak aukeratutako proiektuak balioestea.  
Bileran parte hartu dute, gainera, Garraioaren arloko zuzendari nagusi eta klusterreko batzorde teknikoko buruak, Susana Labiano Basterok; eta Nafarroako Garraio eta Logistika Agentziako zuzendari nagusiak, Enrique Diaz Morenok. Agentzia, hain zuzen, klusterra koordinatzeaz eta dinamizatzeaz arduratzen da. 

Alba kontseilariak, zuzendaritza estrategikoko batzordeko buru gisa, bederatzi proiektuen berri eman du; proiektu horiek klusterreko 40 kidek proposatutako 100 ekimenetatik aukeratu dituzte. Kontseilariak esan bezala, hiru proiektu logistikaren eta garraio sektorearen lehiatzeko gaitasuna eta irudia hobetzeko dira, eta dagoeneko martxan daude. Alba kontseilariak, halaber, esan du klusterrak gestio tekniko oso ona egin duela eta, gainera, jende askok parte hartu duela, erakundean sektoreko agente guztien ordezkariak daudela eta partaideak leialak eta langileak direla. 

Zuzendaritza estrategikoko batzordean honako erakunde hauek daude ordezkatuta: ANET, Nafarroako Merkataritza eta Industria Ganbera, CEN, UN, UPNA, TRADISNA, UGT, CCOO eta sindikatu horietako garraio federazioak.
Klusterra sortu zela zortzi hilabete dira eta lanerako foroetan 98 pertsonak parte hartzen dute, 57 enpresa, logistikako eta garraioko operadore, prestakuntza eta hezkuntza zentro eta beste erakunde batzuetako ordezkari gisa. Lanerako foroak hauek dira: Teknologia eta I+G+B, Azpiegiturak, Komodalitatea eta Intermodalitatea, Prestakuntza eta Jakintza, Management eta Negozio Garapena, eta Zeharkako Gaiak. Foro horiek eta bi batzordeek klusterraren egitura osatzen dute.
Lanerako foroetan proiektuak aukeratzea
Proiektuei dagokienez, Alba kontseilariak gogorarazi du foro bakoitzeko buruek eta lan taldeek 100 proiektu inguru aurkeztu zituztela, udarako oporraldia baino lehen, eta proiektu horietatik bederatzi aukeratu dituztela. Proiektu horiek, gero, batzorde teknikoak berretsi ditu eta foroetako gainerako kideei aurkeztu dizkiete, irailean eta urrian egindako segimendu bileretan.
Herri Lan, Garraio eta Komunikazio departamentuak proiektu horietatik hiru onartu eta jarri ditu abian: “Logistikaren eta garraioaren sektoreko enpresen lehiaketa aldetiko posizionamenduaren banan-banako analisia”, Management eta Negozio Garapena foroak aukeratutakoa; "Nafarroako logistikaren eta merkantzia garraioaren zigilu berdea”, Zeharkako Gaien foroak aukeratua; eta “Ibilgailu pisuak aparkatzeko zentroei buruzko azterlana”, Azpiegituren foroak aukeratutakoa.
Management eta Negozio Garapenaren foroak aukeratutako proiektuari dagokionez, lehentasuna eman diote, sektorearen lehiatzeko gaitasuna areagotzea helburu duelako. Proiektuak, zehazki, bi helburu ditu: batetik, 30 enpresen lehiatzeko gaitasuna eta gestio lana zertan den jakitea; eta bestetik, enpresa horientzat jarduera plan bana egitea. Proiektu horrek balioko dio administrazioari, gainera, sektorea oro har nola dagoen jakiteko eta hobekuntza plan bateratuak egiteko. Gaur egun enpresen diagnostikoak egiteko metodologia garatzen eta galdeketak diseinatzen ari dira. 

"Nafarroako logistikaren eta merkantzia garraioaren zigilu berdea” proiektuago dagokionez, helburua da metodologia bat diseinatzea foru erkidegoan ingurumen irizpide jakin batzuk betetzen dituzten enpresak bereizteko eta enpresa horiek egiten duten lana aintzatesteko. Ekimen hori aitzindaria da estatuan, logistikaren alorrean. Asmoa da enpresen irudia hobetzea eta, aldi berean, Nafarroan logistikaren eta garraioaren sektoreari balio erantsia ematea. 

Azkenik, “Ibilgailu pisuak aparkatzeko zentroei buruzko azterlana” dagoeneko bere gain hartu du Garraio Zuzendaritza Nagusiak. Zuzendaritzak aparkatzeko zentro horien egoera oro har zertan den jakiteko txosten bat egingo du eta arazoak konpontzeko eta egoera hobetzeko epe luzerako konponbideak ez ezik, neurri zehatzak ere planteatuko ditu.
Prestakuntza eta Jakintza foroari dagokionez, “Garraioaren eta logistikaren alorreko erkidegoko, estatuko eta Europako goi mailako prestakuntzaren azterlana egin dute". Foro horren esparruan, gainera, ANETek eta Nafarroako Enplegu Zerbitzuak “Logistikaren eta garraioaren sektoreko prestakuntza premien diagnostikoa” egin dute. 

Teknologia eta I+G+B foroak bi proiektu dauzka: “Iruñako hirigunearen hirigintza banaketa eraginkorra eta ekologikoa egiteko proiektu pilotua” eta “Nafarroako nekazaritza elikagaien enpresetako horniketa katean RFIDren aplikazioa teknologia aldetik zertan den aztertzeko behatokia”. Proiektu horiek garrantzitsuak eta konplexuak direnez, lan taldeko kideak era horretako teknologien eta teknologia horiekin zerikusia duten aurreko esperientzien analisi orokorra egiten ari dira.
Gainerako proiektuak hauek dira:  “Ibilbide berdeak Nafarroan merkantziak garraiatzeko”, Azpiegituren foroak sustatua; “Tren bidezko garraio intermodalaren gaur egungo eskaintzari buruzko azterlana (operadoreak, integratzaileak, ibilbideak eta prezioak", "Masa kritikoa Nafarroatik, Nafarroara eta Nafarroaren bitartez" eta “Munduko ontzi aldaketa, biltegiratze eta manipulatze sistema onenak aztertzea, lehiatzeko gaitasun eta eraginkortasun handiko terminal bat prestatzeko”, Komodalitate eta Intermodalitate foroak aukeratutakoak. Kontseilariak azaldu du ekimen horiek garapen maila desberdinetan daudela, baina guzti-guztien bideragarritasuna eta finantzazio formulak aztertzen ari direla.  Aurreikusi dutenaren arabera, guztiak (edo, behintzat, gehienak) bideragarriak izango dira eta datozen hilabeteetan jarriko dituzte martxan.
Nafarroako Gobernuaren ekimenak garraioaren eta logistikaren alorrean
Nafarroako Logistikaren eta Merkantzia Garraioaren Klusterra martxoan sortu zuten, eta Herri Lan, Garraio eta Komunikazio departamentuak sektoreko agente guztiekin elkarlanean sustatu duten ekimen sektorial bat da. 

Aipatu departamentua, gainera, Agentziaren bitartez eta Nafarroako Logistika Eremuen eta Intermodalitatearen Plan Estrategikoko (NLEIP) jarraibidean arabera, aurrerapauso handiak ematen ari da sektore horretako azpiegituretan, Nafarroa 2012 Planean jasota dagoen moduan.
 
Eremu logistiko horiei dagokienez, kontseilariak eremu batzuetan egindako aurrerapenen berri eman du. Tuterako eremu logistikoaren aurkezpena, adibidez, hilaren 9an egingo dute, Tuteran, bideragarritasun azterlana bukatu baitute dagoeneko. 

Zuzendaritza Estrategikoko Batzordeko kideak 

Klusterraren Zuzendaritza Estrategikoko Batzordearen burua Herri Lan, Garraio eta Komunikazio kontseilari Laura Alba Cuadrado da, eta kideak honako hauek: Susana Labiano Bastero, Nafarroako Gobernuko Garraio zuzendari nagusia; Enrique Diaz Moreno, Nafarroako Garraio eta Logistika Agentziako zuzendaria; Julio Lafuente Lopez, Nafarroako Unibertsitate Publikoko errektorea; Ángel Gomez Montoro, Nafarroako Unibertsitateko errektorea; Jose Manuel Ayesa Dianda, Nafarroako Enpresaburuen Konfederazioko presidentea; Juan Goyen Delgado, UGTren Nafarroako idazkari nagusia; Jose Maria Molinero de Frutos, CCOOren Nafarroako idazkari nagusia; Antonio Monzo Boronat, TRADISNAko zuzendari gerentea; Rafael Irigoyen, Nafarroako Errepide Garraioko eta Logistikako Enpresaburuen Elkarteko (ANET) presidentea; Manuel Gomez Martinez, Garraio, Komunikazio eta Itsaso Federazioko idazkaria (Nafarroako UGT); Javier Ibañez Orayen, Komunikazio eta Garraio Federazioko idazkari nagusia (CCOO); eta Javier Taberna Jimenez, Nafarroako Merkataritza eta Industria Ganberako presidentea.

( Oharra: navarra.es web guneko albisteen atalean prentsa-ohar honi buruzko argazki bat dago.

